Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Diolch – Colosiaid 2:7 (yr olaf mewn cyfres o 4)
Cadwch eich gwreiddiau’n ddwfn ynddo, eich bywyd wedi ei adeiladu arno, eich hyder ynddo yn gadarn fel y cawsoch eich dysgu, a’ch bywydau yn gorlifo o ddiolch.
(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu Beiblau plant, planhigyn, lego a jwg o ddŵr a chwpan (gyda rhywbeth oddi tano i ddal y dŵr fydd y gorlifo.)

.....

(Clic ar y ppt 3 gwaith i weld yr wythnosau blaenorol).

Yn gryno, atgoffwch y plant o’r wythnosau blaenorol gan ddangos y planhigyn, y lego a’r Beiblau. Ewch dros rannau cyntaf yr adnod tra’n gwneud hyn:

Cadwch eich gwreiddiau’n ddwfn ynddo, eich bywyd wedi ei adeiladu arno, eich hyder ynddo yn gadarn fel y cawsoch eich dysgu...

Rydym ni bron a dod i ddiwedd yr adnod! Rydyn ni wedi dysgu am bwysigrwydd gwreiddiau, am bwysigrwydd adeiladu ar sylfaen gadarn ac am gael hyder yn Iesu Grist. Am fod Iesu mor sbesial, yn rhoi popeth da i ni, be allwn ni ei roi yn ôl iddo fo?

Be fyddwch chi’n wneud pan mae rhywun yn garedig atoch chi?

Diolch! Faint o ddiolch ydych chi’n meddwl mae Iesu’n haeddu?

(Clic ar y ppt i weld diwedd yr adnod).

Dyma mae’r Beibl yn ddweud, ‘...a’ch bywydau yn gorlifo o ddiolch.’

Gorlifo  - oes yna rhywun yn gwybod be mae gorlifo’n feddwl? (Esboniwch bod afon yn gorlifo pan mae hi mor llawn o ddŵr nad oes lle i fwy, mae’r dŵr yn torri trwodd ac yn llifo dros y caeau.)

Tywalltwch y dŵr o’r jwg i’r gwpan nes mae’r dŵr yn gorlifo. 

Dylai’n bywydau ni fod yn gorlifo o ddiolch – diolch, diolch, diolch, diolch! (Falle y gallwch chi ganu’r cân – Diolch, diolch Iesu.)

(Cliciwch ar y ppt 10 gwaith i weld y sgrîn yn llenwi hefo’r gair ‘diolch.’)

Gweddi

Ein Tad, dyn ni mor ddiolchgar i ti fod Iesu wedi gwneud popeth droson ni. Does dim rhaid i ni wneud dim byd, dim ond credu yn Iesu Grist dy fab annwyl. Maddau i ni am bopeth drwg dyn ni’n ei wneud, a helpa ni i gofio pob dim rwyt ti’n ei ddysgu i ni yn y Beibl. Helpa ni i fod yn ufudd i dy Air di drwy gadw’n gwreiddiau’n ddwfn yn Iesu, cadw ein bywyd wedi ei adeiladu arno, ein hyder ynddo yn gadarn fel y cawsom ein dysgu, a’n bywydau yn gorlifo o ddiolch. Amen.

